
ТАҚРИЗИ 
роҳбари илмӣ ба диссертатсияи Зоириён Бахтиёр Шодибег «Масъалаҳои 
байналхалқӣ дар публитсистикаи Абулқосим Лоҳутӣ», ки барои дарёфти 
дараҷаи илмии номзади илми филология аз рӯйи ихтисоси 10.01.10 - 
Рӯзноманигорӣ тавсия мешавад.

Диссертатсияи Зоириён Бахтиёр Шодибег ба мавзуи муҳими 
публитсистикашиносии тоҷик бахшида шудааст. Дар мавриди масъалаҳои 
байналхалқӣ дар публитсистикаи Абулқосим Лоҳутӣ ба истиснои баъзе 
мақолаҳову назарияҳои ҷузъӣ тадқиқи махсуси фарогире анҷом дода 
нашудааст. Ҷойи инкор нест, ки масъалаҳои байналхалқӣ дар эҷоди ин 
публитсисти сиёсатмадор мавқеи меҳварӣ дорад. А. Лоҳутӣ дар оғози 
асри XX ба таври густурда ба ин масъала рӯ оварда буд. У бо 
садоқатмандӣ империализми ҷаҳониро маҳкум карда, рақибони синфи 
коргару деҳқон ва идеологияи нави сотсиалистиро (махсусан баъди ба 
Иттифоқи Шуравӣ гузаштанаш) мавриди интиқоди шадид қарор медод. 
Лоҳутӣ зиндагӣ дар сохти навро дар қиёс ба авзои ҷаҳонӣ баҳогузорӣ 
менамуд. Мавқеи ӯ нисбат ба масоили байналхалқӣ баъд аз солҳои 20- 
уми асри гузашта мушаххастар мешавад. Мавриди таъкид аст, ки дар 
баррасии масоили байналхалқӣ устод Лоҳутӣ чун як шореҳи фаъол ба 
назар мерасад, ки вобаста ба ин маводи фаровони осори адиб мавҷуд 
аст. Аз ин рӯ метавон гуфт, ки масоили байналхалқӣ дар осори А. 
Лоҳутӣ мавзуи арзишманде барои таҳқиқ ба шумор меравад. Махсусан, 
ба он ҷиҳат, ки ин адиб дар чандин ҷомеаву кишварҳо умр ба сар 
бурдааст ва ҳама чизро бевосита аз наздик дидааст. Бо назардошти ин, 
мавзуи таҳқиқи Зоириён Бахтиёр Шодибег «Масъалаҳои байналхалкӣ дар 
публитсистикаи Абулқосим Лоҳутӣ» саривақтӣ ва актуалӣ буда, дорои 
арзиши баланди илмӣ мебошад.

Дар пажӯҳиши мавзуъ Б. Зоириён муносибати илмӣ намуда, 
мубоҳисаву хулосаҳои таҳқиқотиашро дар такя ба андешаҳои олимони 
соҳаи публисистика бо асноду далелҳо асоснок ва исбот намудааст. 
Таҳлилу таҳқиқи баъзе паҳлуҳои зиндагиву фаъолияти адиб, махсусан 
фаъолияти журналистии ӯ дар давраҳои гуногун ва пажӯҳиши мавзуъ ва 
масъалаҳои байналхалқӣ дар осори публитсист дар самти 
публитсистикашиносии тоҷик икдоми аввалин мебошад.

Диссертатсия аз муқаддима, 3 боб, 6 фасл, хулоса ва феҳристи адабиёту 
сарчашмаҳо иборат аст. Бо назардошти ҳадафи таҳқиқ, бобҳои рисола 
мантиқан ҳамдигарро пурра мекунанд ва фаслҳо низоми фикри муҳаққиқро 
таъмин кардаанд. Дар шакли муназзам ифода кардани ҳадаф моҳияти 
мақсади пешгузошташударо ошкор кардааст.

Боби якум “Назаре ба рӯзгор ва осори Абулқосим Лоҳутӣ” ном 
гирифта аз ду фасл иборат аст.

Фасли аввал “Нақши замон ба зиндагӣ ва ташаккули шахсияти 
эҷодии Лоҳутӣ” унвон гирифта ба саҳифаҳои нисбатан камомӯхташудаи 
зиндагонии адиб бахшида шудааст. Муҳаққиқ дар ин қисми диссертатсия 

аз он воқеаву рӯйдоде ёдовар шудааст, ки дар ташаккули шахсияти 
сиёсиву эҷодии ӯ таъсири бештар доштанд. Махсусан робитаи 
ногусастании Лоҳутӣ бо матбуотро дар раванди муборизаҳои сиёсӣ бо 
душманону истисморгарони синфи коргару деҳқон ва ба ҳайси як омили 
муҳимтарини бедории омма истифода кардани онро муҳаққиқ дар 
раванди ташаккули шахсияти сиёсиву эҷодии ин публитсисти сиёсатмаоб 
бисёр муҳим арзёбӣ мекунад, ки хулосаи мантиқӣ ба назар мерасад. Зикр 
мегардад, ки дар давраҳои гуногуни зиндагии худ Лоҳутӣ дар баробари 
истифода аз қувваи матбуот дар муборизаҳои сиёсии худ, ҳамчунин ба 
рушди ин василаи муҳими иртибототи ҷамъияӣ дар Эрону Туркия ва 
ИҶШС саҳми арзишманд гузоштааст.

Дар фасли дуюми ин боб, ки “Самтҳои асосии фаъолияти эҷодии А. 
Лоҳутӣ” ном гирифтааст, се самти эҷодиёти ӯ - назм, наср ва 
журналистика ба таври муфассал шарҳ дода шуда, марҳилаҳои рушди он 
муайян шудаанд. Фаъолияти эҷодии ӯ дар самтҳои тарҷумонӣ, оҳангсозӣ 
ва драматургия низ ба таври мушаххас зикр гардидааст.

Боби дуюми диссертатсия - “Махсусияти ғоявӣ ва таносуби 
мавзуъҳои байналхалқӣ дар публитсистикаи адиб” низ аз ду фасл иборат 
мебошад. Дар фасли аввали ин боб, ки “Таснифоти мавзуии масъалаҳои 
байналхалқӣ” ном дорад, таснифи мавзуии масъалаҳои байналхалқӣ дар 
осори публитсистии адиб роҳандозй шудааст. Дар ин қисми диссертатсия 
муаллиф мавзуъҳои байналхалқии публитсистикаи адибро шартан ба 4 
қисм:

- масъалаи шарқ
- аврупо ва сиёсати мустамликавии англия
- сари қудрат омадани фашизм дар аврупо
- америка ва сиёсати геопалитикии он ҷудо кардааст.

Таваҷҷуҳ ва мавқеъгирии Лоҳутӣ ба ин масъалаҳои мубрами сиёсати 
ҷаҳонӣ ба таври ҷудогона мавриди пажӯҳиш қарор гирифтааст.

Дар фасли дуюми ин боб - “Муносибат ва мавқеи адиб ба авзои 
сиёсии замон” бошад шарҳи масъалаҳои байналхалқӣ аз нуқтаи назари 
Лоҳутӣ мавриди омӯзиш қарор гирифта, мавқеъ ва муносибати ӯ ба 
воқеаву рӯйдодҳои муҳими сиёсии замон, аз қабили ҳуҷуми 
империалистони хориҷӣ ба давлатҳои ақибмондаи Машриқ, ҷанги якуми 
ҷаҳонӣ, инқилоби Октябр дар Россия, рақобати системаиҳои сотсиализм 
ва капитализм, Ҷанги Бузурги Ватанӣ, муборизаҳои геополитикии 
ИҶШС ва ИМА муайян шудааст.

Дар боби сеюми диссертатсия, ки “Имконоти жанрҳои публитсистӣ 
дар инъикоси масъалаҳои байналхалқӣ” унвонгузорӣ шудааст, масъалаи 
истифодаи имконоти жанрҳои публитсистӣ дар баррасии проблемаҳои 
байналмилалӣ дар доираи ду фасл мавриди омӯзиш қарор гирифтааст. 
Дар фасли аввали ин боб - “Шарҳу тавзеҳ ва таҳлилу баррасии 
минтақаву ҷаҳон дар қолаби жанрҳои таҳлилӣ” муайян шудааст, ки 
Лоҳутӣ дар шарҳи масъалаҳои байналхалқӣ имконоти жанрҳои мақола, 

нигориш ва мактубро мусоид ёфта, дар қолаби ин жанрҳо як қатор 
навиштаҳои ҷолибе офаридааст. Истифодаи жанрҳои дигари 
публитсистӣ низ дар осори адиб фаровон истифода шудаанд, аммо на 
ҳамаи онҳо мавзуъ ва масъалаҳои байналхалқиро фаро мегиранд.

Дар фасли дуюми боб - “Руҷуъҳои публитсистӣ дар назми 
иҷтимоии адиб” ашъори ба масъалаҳои байналхалқӣ бахшидаи 
публитсист аз нигоҳи шакли пешниҳод ва ҳунари нигорандагӣ пажуҳиш 
шудааст. Муҳаққиқ дар назми иҷтимоии адиб, ки ба масъалаҳои 
байналхалқӣ бахшида шудаанд, аносири жанрҳои публитсистии 
репортаж, мақола, лавҳа, луқма, фелетон, памфлет ва ғайраро мушоҳида 
намуда, дар такя ба ақидаи муҳаққиқони соҳа андешаҳои худро илман 
асоснок кардааст. Диссертант дар натиҷаи пажӯҳиш ба хулосае мерасад, 
ки истифодаи аносири жанрҳои публистсистӣ дар назми ӯ нисбат ба 
насраш бештару рангинтар аст.

Хулосаҳои таҳқиқоти Б. Зоириён ифодакунандаи мундариҷаи 
диссертатсия буда, бо маводи зиёди назариявию амалӣ ва далелу аснод 
асоснок карда шудааст. Автореферат ва маводи доир ба мавзуи 
диссертатсия интишорнамудаи муаллиф - 8 маводи илмӣ, аз ҷумла 3 мақола 
дар маҷаллаҳои илмии тақризшавандаи КОА-и назди Президенти 
Ҷумҳурии Тоҷикистон мувофиқ буда, мазмуну муҳтавои диссертатсияро 
инъикос менамоянд.

Зоириён Б. Ш. дар давраҳои пажӯҳиш худро ҳамчун муҳаққиқи 
масъулиятшинос нишон дода, дар таҳқиқи мавзуи илмӣ ҷиддӣ машғул шуд, 
бо роҳбари илмии худ дар робитаи доимӣ қарор дошт, доир ба паҳлуҳои 
гуногуни мавзуи таҳқиқ осори илмӣ ба нашр расонид, дар ҳамоишҳои илмӣ 
иштирок ва суханронӣ кард.

Диссертатсияи Зоириён Бахтиёр Шодибег «Масъалаҳои байналхалқӣ 
дар публитсистикаи Абулқосим Лоҳутӣ» кори баанҷомрасида буда, ба 
талаботи КОА-и назди Президенти Ҷумҳурии Тоҷикистон ҷавобгӯ 
мебошад ва ӯ барои дарёфти дараҷаи илмии номзади илми филология аз 
рӯйи ихтисоси 10.01.10 - Рӯзноманигорӣ сазовор аст.

